
საქართველოს მთავრობის სოციალური პოლიტიკის მთავარი ამოცანაა სოციალური დახმარების სამართლიანი, მიზნობრივი და ეფექტური სისტემის ჩამოყალიბება.  გაანალიზდება სოციალურად დაუცველი ოჯახების სოციალურ-ეკონომიკური მდგომარეობის შეფასების კრიტერიუმების და ოჯახების საჭიროებების  სქემა და გაიზრდება ადგილობრივი თვითმმართველობების როლი სოციალურად დაუცველი ოჯახების გაძლიერებისა და მხარდაჭერის კუთხით. ამ პროცესში შემოღებულ იქნება სოციალურად დაუცველი ოჯახების შრომისუნარიანი წევრების დასაქმების წახალისებისა და ხელშეწყობის მექანიზმები.
გაგრძელდება ომისა და სამხედრო ძალების ვეტერანების მონეტარული და არამონეტარული დახმარებებით უზრუნველყოფა. 
სახელმწიფო უზრუნველყოფს უსახლკარობის დაძლევის ხედვის ჩამოყალიბებას, არსებული საჭიროებების იდენტიფიცირებისა და სხვადასხვა დაინტერესებული მხარეების ჩართულობის გზით. 
გაფართოვდება შეზღუდული შესაძლებლობის მქონე პირთა, ხანდაზმულთა და მზრუნველობამოკლებულ ბავშვთა ინტეგრაციის გაუმჯობესებისკენ მიმართული ღონისძიებები.
ხელისუფლება გაააქტიურებს დევნილთა საცხოვრებელი ფართებით უზრუნველყოფის ეფექტიან პოლიტიკას. გაგრძელდება დევნილი ოჯახებისათვის მრავალბინიანი საცხოვრებელი სახლების მშენებლობა, ასევე „სოფლად სახლის“ პროექტის ფარგლებში მოხდება დევნილი ოჯახებისთვის საცხოვრებელი სახლების შეძენა. გაგრძელდება კერძო მესაკუთრეებისგან იმ საცხოვრებელი ფართების გამოსყიდვა, რომლებიც დევნილებს აქვთ დაკავებული. დაიხურება ყველა ნგრევადი, სიცოცხლისათვის საშიში ობიექტი, რომელზეც არსებობს შესაბამისი საექსპერტო დასკვნა. გაძლიერდება სახელმწიფოს მხრიდან დევნილებისთვის საარსებო წყაროებზე წვდომის, მცირე სამეწარმეო საქმიანობისა და დევნილთა კოოპერაციის ხელშეწყობა. 
გაგრძელდება ეკომიგრანტი ოჯახებისთვის სახლების შეძენა ქვეყნის მასშტაბით, ასევე გასულ წლებში გადაცემული საცხოვრებელი სახლებისა და მიწის ნაკვეთების ეკომიგრანტი ოჯახებისთვის საკუთრებაში რეგისტრაციის პროცესი. 
გაგრძელდება ოჯახების მხარდამჭერი სერვისები და ბავშვთა კეთილდღეობისკენ მიმართული ღონისძიებები, მათ შორის დემოგრაფიული მდგომარეობის გაუმჯობესების ხელშეწყობის პროგრამები,  გაძლიერდება მოსახლეობის დაბერების საკითხებზე სახელმწიფო პოლიტიკის სხვადასხვა მიმართულებები.

მოხდება  მეტად ჰუმანური მიდგომების დანერგვა ნარკოტიკების მოხმარებასთან მიმართებით. გაგრძელდება ნარკოპოლიტიკის შემსუბუქების მიზნით ქმედითი ნაბიჯების გადადგმა კვლევებზე, ანალიზსა და მტკიცებულებებზე დაფუძნებული მიდგომების გათვალისწინებით.  სახელმწიფო გააუმჯობესებს ნარკოდამოკიდებული პირებისათვის მიზნობრივი ჯანდაცვის სერვისების ხელმისაწვდომობასა და ხარისხს. პრევენციული და ცნობიერების ამაღლების ღონისძიებებით, ასევე ჯანსაღი ცხოვრების წესის პოპულარიზაციის გზით სახელმწიფო უზრუნველყოფს ნარკოტიკების უკანონო მოხმარებაში ადამიანების, განსაკუთრებით, ახალგაზრდების ჩაბმის თავიდან არიდებას და და ნარკოტიკული საშუალების მოხმარებით გამოწვეული ზიანის თაობაზე საზოგადოების ინფორმირებას. 

შრომის უსაფრთხოება
შრომის უფლებები, როგორც ადამიანის უფლებების ერთ-ერთი მინიშვნელოვანი შემადგენელი ნაწილი, წარმოადგენს სახელმწიფოს ერთ-ერთ პრიორიტეტს. სახელმწიფო გააგრძელებს მუშაობას შრომის უფლებების და შრომის უსაფრთხოების  სტანდარტების და აღსრულების მექანიზმების გაუმჯობესებისათვის,  ვინაიდან ღირსეული და დაცული  შრომის უფლებები, უსაფრთხო და ჯანსაღი სამუშაო გარემოს შექმნა, თავის მხრივ წარმოადგენს შრომის პროდუქტიულობის ამაღლებისა და ევროპასთან ინტეგრაციის პროცესის დაჩქარების საფუძველს.​
[bookmark: _GoBack]გაუმჯობესდება სოციალური დიალოგი, რომელიც ხელს შეუწყობს ხელისუფლებას, დამსაქმებელსა და დასაქმებულს შორის თანამშრომლობითი ურთიერთობების ჩამოყალიბებას.
ლეგალური შრომითი მიგრაცია
გაძლიერდება შრომითი მიგრაციის სფეროში საკანონმდებლო ჩარჩო. შემუშავდება მექანიზმები, როგორც  საზღვარგარეთ დასაქმების მსურველი სამუშაოს მაძიებლებისათვის დროებითი ლეგალური (ცირკულარული) შრომითი მიგრაციის დანერგვისა და ხელშეწყობის, ასევე   შრომითი მიგრანტების სამშობლოში დაბრუნებისა და შეძენილი ცოდნის და გამოცდილების გამოყენების წახალისებისათვის.  


